
Irmotasunari saria

 @:Barry J. Marshall and J. Robin Warren ikertzaile australiarrek jaso dute abenduan banatutako Medikuntza arloko Nobel saria, gastritisa eta ultzera peptidikoaren sorreran, Helicobacter pylori bakterioak duen eragina aztertzeagatik. Nobel sarien epaimahaiak bi pertsona hauen lana saritzean ondoko bi ezaugarri aipatu zituen «ustekabeko aurkikuntza eta harrigarria». Bi hitzok azaltzen dute bi ikertzaile hauen lana, eta beren istorioak gauza asko erakutsi ahal ditu zientziaren inguruan. 

Zientzialariok pentsamendu kritikoa izan behar dugu, eta datuen analisiak izan behar du gure lanean gidari. Bi ikertzaile hauek ultzera aztertzen hasi ziren eta 1982an euren aurkikuntza aurkeztu zuten. Ultzera zuten pertsonen biopsiak aztertzerakoan ultzera inguruan bakterio bereziak zeudela ikusi zuten. Bakterio hauek campilobacter espeziearen antzekoak ziren, baina gerora ikusi zuten ez zirela espezie horretakoak, eta benetan beste espezie berri bat zela, helicobacter pylori hain zuzen.Marshallek eta Warrenek bakterioak ultzeraren sortzaileak izan zitezkeela proposatu zuten. Ultzeraren inguruan lan egiten zuten ikertzaile gehienak aldiz ideia honen kontra zeuden, batetik inork ez zituelako bakterio hauek aldez aurretik ikusi, eta bestetik garai horretan onartuta zegoelako hestearen zati horretan bakterioak bizitzeko baldintzarik ez zela betetzen. Beraz garai hartan ultzeraren sortzailea infekzio bat izateak ez zeukan zentsurik. Honi enpresa farmazeutikoek ultzeraren kontrako tratamenduak oso garatuta zeuzkatela gehitu behar zaio. Beraz, testuinguru hartan ikerkuntzaren munduak zuen mesfidantza ulergarria da. Marshall eta Warrenek ez zuten etsi eta beren lanarekin jarraitu zuten. Lehenik ultzera sortzen zuen bakterioa identifikatu behar izan zuten eta horretarako bakterioa laborategian hazi. Hau lan neketsua zen eta oso emaitza kaxkarrak izan zituzten, baina egun batean bi ikertzaileen bidean ustekabea gurutzatu zen, eta bakterioen saiakuntza hazkuntza-kameran lau egunez ahaztu egin zitzaien. Laborategira bueltatu zirenean hazkuntza medioan bakterioak zeudela ikusi zuten; aurreko esperimentuetan arrakasta-eza bakterioei hazteko denbora nahikoa ez zietelako ematen gertatzen zen, hazkuntza geldoko bakterioak baitziren.Bakterioa isolatuta bazuten ere, inork ez zien sinestu. Mediku famatu batek ondokoa esan omen zien: «Nola esango diezue gaixoei ultzera tratatzeko antibiotikoak jaso behar dituztela, gonorrea balute bezala». Esperimentu bakarra behar zuten euren hipotesia frogatzeko, eta horrela egin zuen Marhsallek. Lehenik, bere hesteen biopsia egin zuen helicobacter pyloririk ez zuela frogatzeko eta ondoren bakterio hauen nahasketa bat edan zuen bere burua gaixotzeko. Horrela 14 egunez gaixotasunaren sintomak garatzen egon zen; 14. egunean antibiotikoak hartu zituen eta berriro bere onera bueltatu zen, ultzera osatuta. Froga honek zalantza guztiak baztertu zituen eta frogatutzat eman zen Helicobacter pylorik ultzera sortzen zuela.Azken batean bi ikerltzaile hauek erakutsi duten irmotasuna izan da Nobel saria jasotzearen arrazoia. 

